
FRAMSELD REGLUGERÐ FRAMKVÆMDASTJÓRNARINNAR (ESB) 2019/411 

frá 29. nóvember 2018 

um viðbætur við tilskipun Evrópuþingsins og ráðsins (ESB) 2015/2366 að því er varðar  

tæknilega eftirlitsstaðla um tæknilegar kröfur um þróun, rekstur og viðhald á rafrænu  

miðlægu skránni á sviði greiðsluþjónustu og um aðgengi að upplýsingunum sem er  

að finna í henni (*) 

FRAMKVÆMDASTJÓRN EVRÓPUSAMBANDSINS HEFUR, 

með hliðsjón af sáttmálanum um starfshætti Evrópusambandsins, 

með hliðsjón af tilskipun Evrópuþingsins og ráðsins (ESB) 2015/2366 frá 25. nóvember 2015 um greiðsluþjónustu á innri 

markaðnum, um breytingar á tilskipunum 2002/65/EB, 2009/110/EB og 2013/36/ESB og á reglugerð (ESB) nr. 1093/2010 og 

niðurfellingu á tilskipun 2007/64/EB (1), einkum þriðju undirgrein 4. mgr. 15. gr., 

og að teknu tilliti til eftirfarandi: 

1) Samkvæmt 1. mgr. 15. gr. tilskipunar (ESB) 2015/2366 ber Evrópsku bankaeftirlitsstofnuninni (EBA) að þróa, 

starfrækja og viðhalda rafrænni miðlægri skrá sem hefur að geyma upplýsingarnar sem lögbær yfirvöld hafa tilkynnt í 

samræmi við 2. mgr. þeirrar greinar. 

2) Til að tryggja að upplýsingarnar sem er að finna í rafrænu miðlægu skránni séu settar fram með nákvæmum hætti ætti 

Evrópskra bankaeftirlitsstofnunin að tryggja að innsetningin eða breytingar á upplýsingunum séu framkvæmdar á 

öruggan hátt. Í því skyni ætti Evrópska bankaeftirlitsstofnunin að veita starfsfólki lögbæru yfirvaldanna persónulegan 

aðgang að forriti skráarinnar. Evrópska bankaeftirlitsstofnunin og lögbæru yfirvöldin sem hafa ákveðið að senda 

upplýsingarnar til Evrópsku bankaeftirlitsstofnunarinnar ættu að tryggja að örugg og hófleg dulkóðunartækni sé notuð á 

endapunktum og á meðan allri sendingu upplýsinganna stendur. 

3) Þegar haft er í huga að rafræna miðlæga skráin inniheldur staðlaðar og samræmdar upplýsingar fyrir allar 

greiðslustofnanir og rafeyrisfyrirtæki með staðfestu í Sambandinu og að þær eru settar fram á sama sniði ætti 

skráarforritið að sannreyna gögn áður en upplýsingar, sem lögbæru yfirvöldin setja inn eða breyta, eru gerðar 

aðgengilegar almenningi. 

4) Nauðsynlegt er að tryggja áreiðanleika, heilleika og óhrekjanleika fenginna upplýsinga í rafrænu miðlægu skránni. 

Evrópska bankaeftirlitsstofnunin ætti því að tryggja að upplýsingarnar séu geymdar með öruggum hætti og að 

upplýsingar sem settar hafa verið inn eða sem hefur verið breytt hafi verið skráðar á tilhlýðilegan hátt. 

5) Til að auðvelda greiðsluþjónustunotendum og öðrum áhugasömum aðilum að nota rafrænu miðlægu skrána á skilvirkan 

hátt er nauðsynlegt að forrit skráarinnar sé þróað á þann hátt sem tryggir að það starfi á áreiðanlegan hátt og verði 

aðgengilegt án truflana. 

6) Æskilegt er að notendur rafrænu miðlægu skráarinnar geti leitað upplýsinga í skránni á skilvirkan hátt. Því ættu 

upplýsingarnar að vera leitarbærar á grundvelli nokkurra ólíkra leitarforsendna. 

7) Í því skyni að uppfylla þarfir greiðsluþjónustugeirans ætti Evrópska bankaeftirlitsstofnunin að gera innihald skráarinnar 

tiltækt fyrir niðurhal með staðlaðri skrá. Það myndi gera öllum áhugasömum aðilum kleift að leita upplýsinga sjálfvirkt í 

þeirri skrá. 

8) Reglugerð þessi byggist á drögum að tæknilegum eftirlitsstöðlum sem Evrópska bankaeftirlitsstofnunin hefur lagt fyrir 

framkvæmdastjórnina.  

  

(*) Þessi ESB-gerð birtist í Stjtíð. ESB L 73, 15.3.2019, bls. 84. Hennar var getið í ákvörðun sameiginlegu EES-nefndarinnar nr. 213/2020 frá 

11. desember 2020 um breytingu á IX. viðauka (Fjármálaþjónusta) við EES-samninginn (bíður birtingar). 

(1) Stjtíð. ESB L 337, 23.12.2015, bls. 35. 

9) Evrópska bankaeftirlitsstofnunin hefur haft opið samráð við almenning um drögin að tæknilegum eftirlitsstöðlum sem 

þessi reglugerð byggist á, greint mögulegan tengdan kostnað og ávinning og óskað eftir áliti hagsmunahópsins á 

verðbréfamarkaði sem komið var á fót í samræmi við 37. gr. reglugerðar Evrópuþingsins og ráðsins (ESB) 

nr. 1093/2010 (2). 

SAMÞYKKT REGLUGERÐ ÞESSA: 

1. KAFLI 

ALMENN ÁKVÆÐI 

1. gr. 

Innri notendur skráarinnar 

1. Að því er varðar þessa reglugerð skal starfsmaður lögbærs yfirvalds sem ber ábyrgð á að setja inn og breyta upplýsingum 

handvirkt í rafrænni miðlægri skrá Evrópsku bankaeftirlitsstofnunarinnar („rafræna miðlæga skráin“) vera innri notandi. 

2. Hvert lögbært yfirvald skal tilnefna að minnsta kosti tvo starfsmenn sem innri notendur. 

3. Lögbæru yfirvöldin skulu tilkynna Evrópsku bankaeftirlitsstofnuninni um auðkenni á þeim einstaklingum sem um getur í 

2. mgr. 

2. gr. 

Stjórnun skráarinnar 

Evrópska bankaeftirlitsstofnunin skal hafa umsjón með skránni yfir innri notendur, láta þeim í té sannvottunarupplýsingar og 

láta lögbæru yfirvöldunum í té tæknilega stoðþjónustu. 

3. gr. 

Aðgengi innri notenda 

1. Forrit rafrænu miðlægu skráarinnar skal einungis vera aðgengilegt innri notendum með tveggja þátta sannvottun. 

2. Evrópska bankaeftirlitsstofnunin skal láta innri notendum í té sjálfgefið notendanafn og aðgangsorð og aðrar 

öryggisupplýsingar til að fá aðgang að forriti rafrænu miðlægu skráarinnar. 

3. Innri notendum ber að breyta sjálfgefnu notendanafni og aðgangsorði við fyrstu innskráningu í forrit rafrænu miðlægu 

skráarinnar. 

4. Evrópska bankaeftirlitsstofnunin skal tryggja að sannreyningaraðferðin sem er beitt greiði fyrir auðkenningu hvers innri 

notanda. 

5. Evrópska bankaeftirlitsstofnunin skal tryggja að forrit rafrænu miðlægu skráarinnar geri ekki mögulegt að upplýsingar 

verði settar inn eða þeim breytt af hálfu einstaklinga sem hafa ekki aðgang að forriti skráarinnar eða viðeigandi heimildir til 

þess. 

4. gr. 

Almennir notendur 

1. Að því er varðar þessa reglugerð skulu almennir notendur rafrænu miðlægu skráarinnar vera greiðsluþjónustunotendur og 

aðrir áhugasamir aðilar sem fá aðgang að rafrænu miðlægu skránni um vefsetur Evrópsku bankaeftirlitsstofnunarinnar. 

2. Almennir notendur skulu geta fengið aðgang að rafrænu miðlægu skránni án þess að nota aðgangsskilríki.  

  

(2) Reglugerð Evrópuþingsins og ráðsins (ESB) nr. 1093/2010 frá 24. nóvember 2010 um að koma á fót evrópskri eftirlitsstofnun (Evrópska 

bankaeftirlitsstofnunin), um breytingu á ákvörðun nr. 716/2009/EB og niðurfellingu ákvörðunar framkvæmdastjórnarinnar 2009/78/EB 

(Stjtíð. ESB L 331, 15.12.2010, bls. 12). 

3. Aðgangur almennra notenda að rafrænu miðlægu skránni skal einungis gera þeim kleift að lesa, leita að og hala niður 

þeim upplýsingunum sem eru í skránni. Almennir notendur skulu ekki hafa rétt til að breyta innihaldi skráarinnar. 

4. Þegar almennir notendur fá aðgang að rafrænu miðlægu skránni skal vefsetur Evrópsku bankaeftirlitsstofnunarinnar sýna 

leitarforsendurnar sem tilgreindar eru í 1. mgr. 15. gr. 

2. KAFLI 

SENDING LÖGBÆRRA YFIRVALDA Á UPPLÝSINGUM TIL EVRÓPSKU BANKAEFTIRLITSSTOFNUNARINNAR 

5. gr. 

Sending lögbærra yfirvalda á upplýsingum til Evrópsku bankaeftirlitsstofnunarinnar 

1. Lögbær yfirvöld skulu senda Evrópsku bankaeftirlitsstofnuninni upplýsingarnar sem eiga að vera í rafrænu miðlægu 

skránni, handvirkt fyrir milligöngu notendaviðmóts á vefnum eða sjálfkrafa fyrir milligöngu forrits við forritsviðmótið. 

2. Lögbæru yfirvöldin skulu tilkynna Evrópsku bankaeftirlitsstofnuninni um ákjósanlegustu aðferð þeirra við sendingu 

upplýsinga skv. 1. mgr. 

3. Lögbæru yfirvöldin sem hafa tilkynnt Evrópsku bankaeftirlitsstofnuninni um að ákjósanlegasta aðferð þeirra sé að senda 

upplýsingar með sjálfvirkum hætti skulu hafa heimild til að senda upplýsingar handvirkt með fyrirframtilkynningu til Evrópsku 

bankaeftirlitsstofnunarinnar. 

4. Lögbæru yfirvöldin skulu senda Evrópsku bankaeftirlitsstofnuninni tengil á landsbundnu opinberu skrána sína. Evrópska 

bankaeftirlitsstofnunin skal gera þessa tengla aðgengilega öllum í rafrænu miðlægu skránni. 

6. gr. 

Handvirk innsetning og breytingar á upplýsingum 

1. Lögbæru yfirvöldin sem hafa ákveðið að senda upplýsingar til Evrópsku bankaeftirlitsstofnunarinnar handvirkt skulu setja 

inn eða breyta upplýsingum fyrir aðildarríki þeirra í vefforriti rafrænu miðlægu skráarinnar. Færa skal upplýsingarnar inn í 

sniðið sem er tilgreint í 2. til 9. mgr. 1. gr. framkvæmdarreglugerðar framkvæmdastjórnarinnar (ESB) 2019/410 (3). 

2. Gera skal upplýsingarnar sem eru settar inn eða breytt handvirkt aðgengilegar öllum í rafrænu miðlægu skránni eftir að 

forrit þeirrar skráar hefur sannreynt þær í samræmi við 8. grein. 

3. Þegar ekki tekst að sannreyna upplýsingar sem hafa verið settar inn eða breytt handvirkt, með forriti rafrænu miðlægu 

skráarinnar, skal hafna þeim upplýsingum og ekki gera þær aðgengilegar öllum. Innri notandinn skal endurtaka innsetninguna 

eða breytinguna og nota til þess leiðréttu upplýsingarnar. 

4. Evrópska bankaeftirlitsstofnunin skal færa dagsetningu og tíma inn í upplýsingarnar sem settar voru inn eða breytt 

handvirkt í rafrænu miðlægu skránni. Þessi dagsetning og tími skal sýna tímasetninguna þegar síðast voru gerðar breytingar á 

skránni. 

5. Lögbæru yfirvöldin skulu sjá til þess að allar breytingar á innihaldi landsbundinna opinberra skráa þeirra er varða veitingu 

eða afturköllun starfsleyfis eða skráningar séu settar samdægurs inn í rafræna miðlæga skrá Evrópsku bankaeftirlits-

stofnunarinnar. 

7. gr. 

Sjálfvirk sending upplýsinga 

1. Lögbær yfirvöld sem hafa ákveðið að senda upplýsingar til Evrópsku bankaeftirlitsstofnunarinnar með sjálfvirkum hætti 

skulu senda upplýsingarnar beint úr forritum landsbundinna opinberra skráa sinna til forrita rafrænu miðlægu skráarinnar. 

2. Evrópska bankaeftirlitsstofnunin og lögbæru yfirvöldin skulu tryggja örugga sendingu upplýsinga milli forrita viðkomandi 

skráa til að tryggja áreiðanleika, heilleika og óhrekjanleika sendra upplýsinga og nota til þess sterka og almennt viðurkennda 

dulkóðunartækni. 

3. Lögbær yfirvöld skulu senda Evrópsku bankaeftirlitsstofnuninni, í einni bunkaskrá með sameiginlega staðla og á mótuðu 

sniði („bunkaskráin“), allar upplýsingarnar sem settar eru fram í 2. til 9. mgr. 1. gr. framkvæmdarreglugerðar (ESB) 2019/410 

og geymdar í landsbundnum opinberum skrám þeirra.  

  

(3) Framkvæmdarreglugerð framkvæmdastjórnarinnar (ESB) 2019/410 frá 29. nóvember 2018 um tæknilega framkvæmdarstaðla að því er 

varðar nákvæm efnisatriði og form upplýsinganna sem lögbær yfirvöld eiga að tilkynna, á sviði greiðsluþjónustu, til Evrópsku 

bankaeftirlitsstofnunarinnar samkvæmt tilskipun Evrópuþingsins og ráðsins (ESB) 2015/2366 (Stjtíð. ESB L 73, 15.3.2019, bls. 20). 

4. Sending bunkaskráarinnar skal fara fram að minnsta kosti einu sinni á hverjum degi þegar innihaldi landsbundinna 

opinberra skráa hefur verið breytt. 

5. Þegar lögbær yfirvöld breyta innihaldi landsbundinna opinberra skráa sinna að því er varðar veitingu og afturköllun 

starfsleyfis eða skráningar og geta ekki sent þessar breytingar sjálfvirkt skulu þau setja þær inn handvirkt á þessum sama degi. 

6. Evrópska bankaeftirlitsstofnunin skal heimila lögbæru yfirvöldunum að senda bunkaskrá einu sinni á dag, óháð því hvort 

innihaldi landsbundinna opinberra skráa þeirra hafi verið breytt. 

7. Upplýsingarnar sem eru sendar með sjálfvirkum hætti til rafrænu miðlægu skráarinnar skulu vera aðgengilegar öllum í 

skránni eins fljótt og auðið er, eftir að unnið hefur verið úr bunkaskránni og forrit rafrænu miðlægu skráarinnar hefur sannreynt 

þær í samræmi við 8. gr., og eigi síðar en við lok dagsins þegar unnið var við bunkaskrána og hún sannreynd. Í stað allra 

upplýsinga sem lögbært yfirvald sendi áður, eða setti handvirkt inn og eru aðgengilegar öllum í rafrænu miðlægu skránni, skulu 

koma upplýsingar sem það lögbæra yfirvald sendi síðar. 

8. Evrópska bankaeftirlitsstofnunin skal ekki heimila lögbærum yfirvöldum að senda nýja bunkaskrá fyrr en hún hefur tekið 

við niðurstöðu sannreyningar á bunkaskránni sem þau hafa áður sent. 

9. Þegar forrit rafrænu miðlægu skráarinnar sannreynir ekki upplýsingar sem eru sendar sjálfvirkt skal hafna öllum 

upplýsingunum í bunkaskránni og ekki gera þær aðgengilegar öllum í miðlægu skránni. 

10. Evrópska bankaeftirlitsstofnunin skal setja inn dagsetningu og tíma í upplýsingarnar sem eru sendar með sjálfvirkum hætti 

til forrits rafrænu miðlægu skráarinnar. Sú dagsetning og sá tími skal sýna þá tímasetningu þegar rafrænu miðlægu skránni og 

landsbundnu opinberu skránni var síðast stillt saman. 

8. gr. 

Sannreyning upplýsinga 

1. Forrit rafrænu miðlægu skráarinnar skal sannreyna upplýsingar sem lögbær yfirvöld senda Evrópsku bankaeftirlits-

stofnuninni til að koma í veg fyrir að upplýsingar vanti eða séu tvíteknar. 

2. Til að koma í veg fyrir að upplýsingar vanti skal forrit rafrænu miðlægu skráarinnar sannreyna gögn í reitunum sem 

lögbæru yfirvöldin hafa fyllt út eða sent til Evrópsku bankaeftirlitsstofnunarinnar, að undanskildum reitnum fyrir verslunarheiti 

einstaklings eða lögaðila. 

3. Til að forðast tvítekningu upplýsinga skal forrit skráarinnar sannreyna gögn í hverjum af eftirfarandi reitum: 

a) fyrir greiðslustofnanir, einstaklinga eða lögaðila sem hafa hag af undanþágu skv. 32. gr. tilskipunar (ESB) 2015/2366, 

veitendur upplýsingaþjónustu um reikninga, rafeyrisfyrirtæki, lögaðila sem hafa hag af undanþágu skv. 9. gr. tilskipunar 

Evrópuþingsins og ráðsins 2009/110/EB (4), stofnanirnar sem um getur í 4. til 23. lið 5. mgr. 2. gr. tilskipunar 

Evrópuþingsins og ráðsins 2013/36/ESB (5) og einstaklinga þar sem starfsleyfi eða skráning hefur verið afturkölluð: 

i. landsbundið kenninúmer, 

ii. viðeigandi tegund einstaklings eða lögaðila sem um getur í 2. til 9. mgr. 1. gr. framkvæmdarreglugerðar (ESB) 

2019/410, 

iii. dagsetningu starfsleyfis eða skráningar, 

b) fyrir umboðsaðila greiðslustofnana, einstaklinga eða lögaðila sem hafa hag af undanþágu skv. 32. gr. tilskipunar (ESB) 

2015/2366, veitendur upplýsingaþjónustu um reikninga, rafeyrisfyrirtæki og lögaðila sem hafa hag af undanþágu skv. 9. gr. 

tilskipunar 2009/110/EB: 

i. landsbundið auðkennisnúmer umboðsaðilans, 

ii. landsbundið auðkennisnúmer einstaklingsins eða lögaðilans sem umboðsaðilinn veitir greiðsluþjónustu fyrir, 

iii. dagsetningu skráningar,  

  

(4) Tilskipun Evrópuþingsins og ráðsins 2009/110/EB frá 16. september 2009 um stofnun og rekstur rafeyrisstofnana og varfærniseftirlit með 

þeim, breytingu á tilskipunum 2005/60/EB og 2006/48/EB og um niðurfellingu á tilskipun 2000/46/EB (Stjtíð. ESB L 267, 10.10.2009,  

bls. 7). 

(5) Tilskipun Evrópuþingsins og ráðsins 2013/36/ESB frá 26. júní 2013 um aðgang að starfsemi lánastofnana og varfærniseftirlit með 

lánastofnunum og verðbréfafyrirtækjum, um breytingu á tilskipun 2002/87/EB og um niðurfellingu á tilskipunum 2006/48/EB og 

2006/49/EB (Stjtíð. ESB L 176, 27.6.2013, bls. 338). 

c) fyrir þjónustuveitendur sem annast þjónustu skv. i. og ii. lið k-liðar og l-lið 3. gr. tilskipunar (ESB) 2015/2366: 

i. landsbundið auðkennisnúmer þjónustuveitandans, 

ii. undanþáguna sem á við um starfsemi þjónustuveitandans, 

iii. dagsetningu skráningar. 

4. Þegar staða starfsleyfis eða skráningar einstaklings eða lögaðila, sem lætur umboðsaðila láta greiðsluþjónustu í té fyrir 

hönd hans, hefur breyst úr „með leyfi“ eða „skráður“ í „afturkallað“ skal forrit rafrænu miðlægu skráarinnar ekki sannreyna 

gögn um umboðsaðilana sem tengjast þeim einstaklingi. 

5. Lögbær yfirvöld skulu taka við svari frá forriti rafrænu miðlægu skráarinnar um niðurstöðu sannreyningarferlis gagnanna 

eins fljótt og auðið með skýrum og ótvíræðum hætti. Niðurstaða sannreyningar gagnanna skal einnig innihalda 

hlutfallsbreytingu á innihaldi upplýsinganna sem höfðu áður verið sendar. 

6. Þegar sendar upplýsingar standast ekki sannreyningarferlið skal Evrópska bankaeftirlitsstofnunin taka allar ástæður 

höfnunarinnar með í svari sínu til lögbæru yfirvaldanna. 

7. Ef sannreyning mistekst, og breytingarnar á innihaldi landsbundnu opinberu skráarinnar varða veitingu eða afturköllun 

leyfis eða skráningar skulu lögbær yfirvöld sem senda upplýsingar sjálfvirkt senda leiðrétta eða uppfærða bunkaskrá fyrir lok 

þess dags þegar sannreyningin mistekst með öllum upplýsingunum, eða setja inn handvirkt nýju breytingarnar sem gerðar eru á 

innihaldi landsbundinna opinberra skráa sinna sem varða veitingu eða afturköllun á starfsleyfi eða skráningu. 

8. Að því er varðar sannreyningu landsbundinna kenninúmera skulu lögbær yfirvöld tilkynna Evrópsku bankaeftirlits-

stofnuninni um tegundir og snið landsbundinna auðkennisnúmera sem þau nota í landsbundnum skrám sínum. 

9. Forrit rafrænu miðlægu skráarinnar skulu gera lögbærum yfirvöldum kleift að setja umboðsaðila inn í skrána oftar en einu 

sinni þegar umboðsaðilinn veitir greiðsluþjónustu fyrir hönd fleiri en eins einstaklings eða lögaðila. Meðhöndla skal hverja 

innsetningu sem sérstaka skráningu. 

9. gr. 

Upplýsingar um umboðsaðila 

1. Evrópska bankaeftirlitsstofnunin og lögbæru yfirvöldin skulu tryggja að umboðsaðilar sem settir eru inn í rafrænu 

miðlægu skrána séu tengdir einstaklingnum eða lögaðilanum sem þeir veita greiðsluþjónustu fyrir. 

2. Þegar staða starfsleyfis eða skráningar einstaklings eða lögaðila, sem umboðsaðili veitir greiðsluþjónustu fyrir, breytist úr 

„með leyfi“ eða „skráður“ í „afturkallað“ skal breyta stöðu umboðsaðilanna sem tengist þeim einstaklingi eða lögaðila úr 

„virkur“ í „óvirkur“. 

10. gr. 

Ábyrgð lögbærra yfirvalda 

1. Lögbæru yfirvöldin skulu bera ábyrgð á nákvæmni upplýsinga sem settar eru inn handvirkt eða sendar með sjálfvirkum 

hætti til forrits rafrænu miðlægu skráarinnar um einstaklinga eða lögaðila sem þau hafa veitt leyfi eða skráð, sem og 

umboðsaðila og þjónustuveitendur sem veita þjónustu skv. i. og ii. lið k-liðar og l-lið 3. gr. tilskipunar (ESB) 2015/2366 og eru 

skráðir í landsbundnar opinberar skrár þeirra. 

2. Forrit rafrænu miðlægu skráarinnar skal gera innri notendum og forritum landsbundinna opinberra skráa kleift að setja inn 

upplýsingar eða breyta upplýsingum sem viðkomandi lögbært yfirvald þeirra ber ábyrgð á. 

3. Lögbær yfirvöld skulu ekki geta breytt upplýsingunum sem önnur lögbær yfirvöld bera ábyrgð á. 

4. Lögbær yfirvöld skulu ekki geta sett inn upplýsingar um greiðslustofnanir, einstaklinga eða lögaðila sem njóta undanþágu 

skv. 32. gr. tilskipunar (ESB) 2015/2366 og umboðsaðila þeirra, veitendur upplýsingaþjónustu um reikninga, stofnanirnar sem 

um getur í 4. til 23. lið 5. mgr. 2. gr. tilskipunar 2013/36/ESB, rafeyrisfyrirtæki, lögaðila sem njóta undanþágu skv. 9. gr. 

tilskipunar 2009/110/EB og umboðsaðila þeirra, og þjónustuveitendur sem veita þjónustu skv. i. og ii. lið k-liðar og l-lið 3. gr. 

tilskipunar (ESB) 2015/2366 sem komið hefur verið á fót í öðru gistiaðildarríki.  

3. KAFLI 

KRÖFUR SEM EKKI VARÐA VIRKNI 

11. gr. 

Öryggiskröfur 

1. Taka skal afrit af forritsgögnum rafrænu miðlægu skráarinnar og afritin geymd í þeim tilgangi að endurheimta eftir 

stóráfall. 

2. Ef upp koma atvik sem varða öryggi skal Evrópska bankaeftirlitsstofnunin geta stöðvað forrit rafrænu miðlægu 

skráarinnar þegar í stað og komið í veg fyrir aðgang að netþjóninum. 

3. Forrit rafrænu miðlægu skráarinnar skal án ótilhlýðilegrar tafar geta virkjast aftur ef það bilar þannig að eðlileg starfsemi 

þess haldist áfram. 

4. Ef forrit rafrænu miðlægu skráarinnar liggur niðri og nær ekki að vinna bunkaskrár sem lögbæru yfirvöldin hafa sent skal 

forrit þetta vinna með síðustu skrárnar sem hvert lögbært yfirvald hefur sent eftir að hefðbundinni starfsemi hefur verið komið 

á. 

5. Evrópska bankaeftirlitsstofnunin skal tilkynna lögbærum yfirvöldum um bilanir eða þann tíma sem forrit rafrænu miðlægu 

skráarinnar liggur niðri. 

6. Þegar bilun í forriti rafrænu miðlægu skráarinnar hefur haft áhrif á vinnslu bunkaskrár sem lögbært yfirvald hefur sent skal 

Evrópska bankaeftirlitsstofnunin fara fram á að lögbæra yfirvaldið sendi nýja bunkaskrá. Þegar lögbæra yfirvaldið er ófært um 

það skal það óska eftir að Evrópska bankaeftirlitsstofnunin færi gögnin aftur til þeirrar útgáfu sem var lögð fram með síðustu 

sannreyndu bunkaskrá áður en bilunin varð. 

7. Evrópska bankaeftirlitsstofnunin skal þróa skrá sína í samræmi við alþjóðlega staðla um netöryggi. 

12. gr. 

Tiltækileiki og kröfur um afköst 

1. Rafræna miðlæga skráin skal geta hýst fyrstu gagnasöfnin sem þegar er að finna í þeim opinberu skrám sem lögbær 

yfirvöld halda. 

2. Rafræna miðlæga skráin skal geta hýst aukningu á magni upplýsinga sem tekið er við frá lögbæru yfirvöldunum. Slík 

aukning skal ekki hafa áhrif á tiltækileika skráarinnar. 

3. Evrópska bankaeftirlitsstofnunin skal tryggja að rafræna miðlæga skráin verði tiltæk um leið og hefðbundin starfsemi 

hefst aftur í kjölfar bilunar í forriti skráarinnar. 

4. Sjálfvirk sending upplýsinga sem um getur í 7. gr. skal ekki hafa áhrif á tiltækileika rafrænu miðlægu skráarinnar. 

5. Evrópska bankaeftirlitsstofnunin skal tilkynna almennum notendum um það ef rafræna miðlæga skráin er ekki tiltæk og 

einnig um ástæðurnar fyrir því og um endurvirkjun hennar með því að birta þessar upplýsingar á vefsetri sínu. 

13. gr. 

Kröfur um viðhald og stuðning 

1. Evrópska bankaeftirlitsstofnunin skal fylgjast með starfrækslu forrits skráarinnar, greina afköst þess og, eftir atvikum, 

innleiða breytingar til að tryggja að forritið uppfylli kröfurnar sem eru settar fram í þessari reglugerð. 

2. Evrópska bankaeftirlitsstofnunin skal fylgjast með reglulegri sendingu og uppfærslu lögbærra yfirvalda á upplýsingum í 

rafrænu miðlægu skránni. 

3. Evrópska bankaeftirlitsstofnunin skal endurskoða reglulega hentugleika krafnanna sem varða virkni og sem tilgreindar eru 

í þessum kafla.  

4. Evrópska bankaeftirlitsstofnunin skal styðja lögbær yfirvöld í tengslum við starfrækslu rafrænu miðlægu skráarinnar. Í því 

skyni skal Evrópska bankaeftirlitsstofnunin leggja til búnað í forrit skráarinnar sem gerir lögbærum yfirvöldum kleift að leggja 

fram fyrirspurn. Evrópska bankaeftirlitsstofnunin skal setja allar slíkar fyrirspurnir í biðröð. 

5. Evrópska bankaeftirlitsstofnunin skal svara fyrirspurnunum sem um getur í 4. mgr. án ótilhlýðilegrar tafar fyrir lok þess 

dags þegar fyrirspurnin var lögð fram. Evrópska bankaeftirlitsstofnunin skal svara fyrirspurnum í þeirri röð sem þær berast. 

6. Evrópska bankaeftirlitsstofnunin skal afhenda lögbæru yfirvöldunum prófunarumhverfi og stuðning fyrir það 

tækniumhverfi. 

7. Evrópska bankaeftirlitsstofnunin skal koma á fót tilteknum samskiptavettvangi fyrir atburði sem varða starfsemi rafrænu 

miðlægu skráarinnar. 

14. gr. 

Skoðunarskrá 

1. Rafræna miðlæga skráin skal auðvelda skráningu allra upplýsinga sem lögbæru yfirvöldin senda Evrópsku bankaeftirlits-

stofnuninni. 

2. Rafræna miðlæga skráin skal auðvelda skráningu allra sjálfvirkra og handvirkra aðgerða sem forrit landsbundinna 

opinberra skráa eða innri notenda framkvæma, eftir því sem við á, og einnig tímann þegar þessar aðgerðir voru framkvæmdar. 

3. Evrópska bankaeftirlitsstofnunin skal geta haft aðgang að gögnunum sem skráð eru skv. 1. og 2. mgr. 

4. Evrópska bankaeftirlitsstofnunin skal geta gert skýrslur úr gögnunum sem skráð eru skv. 1. og 2. mgr. og auðveldað sér 

þannig að fylgjast með og túlka upplýsingarnar sem lögbæru yfirvöldin senda. 

4. KAFLI 

AÐGANGUR AÐ UPPLÝSINGUNUM 

15. gr. 

Leit að upplýsingum 

1. Rafræna miðlæga skráin skal gera notendum skráarinnar kleift að leita upplýsinga í henni á grundvelli ólíkra 

leitarforsenda, þ.m.t. hvert af eftirfarandi atriðum: 

a) viðeigandi tegund einstaklings eða lögaðila sem um getur í 2. til 9. mgr. 1. gr. framkvæmdarreglugerðar (ESB) 2019/410, 

b) heiti einstaklings eða lögaðila, 

c) landsbundið auðkennisnúmer einstaklings eða lögaðila, 

d) heiti lögbæra yfirvaldsins sem ber ábyrgð á starfrækslu landsbundnu opinberu skráarinnar, 

e) landið þar sem einstaklingurinn eða lögaðilinn er með staðfestu, 

f) borgin þar sem einstaklingurinn eða lögaðilinn er með staðfestu, 

g) greiðsluþjónusta og rafeyrisþjónusta sem er veitt, 

h) gistiaðildarríkið þar sem greiðslustofnun, rafeyrisfyrirtæki eða veitandi upplýsingaþjónustu um reikninga með starfsleyfi og 

skráningu veitir þjónustu eða hefur tilkynnt þá ætlun sína að veita þjónustu, 

i) greiðslu– og rafeyrisþjónustan sem veitt er í gistiaðildarríkinu, 

j) staða starfsleyfis eða skráningar, 

k) dagsetning starfsleyfis eða skráningar, 

l) dagsetning afturköllunar á starfsleyfi eða skráningu.  

2. Rafræna miðlæga skráin skal framkvæma leit að upplýsingum þegar að minnsta kosti ein af leitarforsendunum er uppfyllt. 

3. Rafræna miðlæga skráin skal gera notendum skráarinnar kleift að nota allar samsetningar þeirra viðmiða sem tilgreind eru 

í 1. mgr. 

4. Rafræna miðlæga skráin skal gera notendum skráarinnar kleift að velja upplýsingarnar í a-, d-, e- og j-lið 1. mgr. í 

fellivalmynd. 

5. Rafræna miðlæga skráin skal gera notendum skráarinnar kleift að velja leitarforsendurnar í g-, h-, og i-lið 1. mgr. í 

fjölkostavalmynd. 

6. Evrópska bankaeftirlitsstofnunin skal sjá til þess að leitir, sem gera það kleift að nota tákn og merki til að koma í stað 

einstakra stafa og/eða orða (leit með algildisstaf), séu tiltækar fyrir notendur skráarinnar til að auka breidd leitarinnar. 

7. Evrópska bankaeftirlitsstofnunin skal upplýsa notendur skráarinnar um hvernig nota eigi táknin sem um getur í 6. mgr. 

með því að birta upplýsingar þar að lútandi á vefsetri sínu. 

16. gr. 

Birting leitarniðurstaðna 

1. Rafræna miðlæga skráin skal birta sem leitarniðurstöður alla einstaklinga og lögaðila sem uppfylla leitarforsendurnar sem 

notandi skráarinnar hefur fyllt út. 

2. Upplýsingarnar sem birtast um einstaklinga og lögaðila skulu innihalda eftirfarandi atriði: 

a) heiti einstaklingsins, 

b) landsbundið auðkennisnúmer einstaklingsins, 

c) landið þar sem hann hefur staðfestu, 

d) borgina þar sem hann hefur staðfestu, 

e) viðeigandi tegund einstaklings eða lögaðila sem um getur í 2. til 9. mgr. 1. gr. framkvæmdarreglugerðar (ESB) 2019/410, 

f) greiðsluþjónusta og rafeyrisþjónusta sem er veitt. 

3. Þegar valið er heiti einstaklings eða lögaðila úr birtum leitarniðurstöðum skulu upplýsingarnar, sem tilgreindar eru í 2. til 

9. mgr. 1. gr. framkvæmdarreglugerðar (ESB) 2019/410, birtar fyrir hvern einstakling, þ.m.t. síðasta dagsetning og síðasti 

tíminn sem Evrópska bankaeftirlitsstofnunin hefur sett inn. 

4. Gera skal kunnugt um umboðsaðila, bæði í sérstakri skrá og sem hluta af skrá yfir einstaklinga eða lögaðila sem þeir veita 

greiðsluþjónustu fyrir. 

5. Evrópska bankaeftirlitsstofnunin skal birta nákvæmlega, á rafrænu miðlægu skránni, upplýsingarnar sem lögbæru 

yfirvöldin senda og sjá til þess að fullar upplýsingar séu birtar. 

17. gr. 

Niðurhal upplýsinga 

1. Evrópska bankaeftirlitsstofnunin (EBA) skal gera innihald rafrænu miðlægu skráarinnar aðgengilegt fyrir handvirkt eða 

sjálfvirkt niðurhal almennra notenda skrárinnar með því að afrita innihaldið á staðlaða skrá. 

2. Evrópska bankaeftirlitsstofnunin skal uppfæra stöðluðu skrána sem um getur í 1. mgr. að minnsta kosti tvisvar á dag með 

fyrirfram ákvörðuðu millibili. Evrópska bankaeftirlitsstofnunin skal birta upplýsingar um fyrirfram ákvörðuð millibil fyrir slíkar 

uppfærslur. 

6. KAFLI 

LOKAÁKVÆÐI 

18. gr. 

Gildistaka 

Reglugerð þessi öðlast gildi á tuttugasta degi eftir að hún birtist í Stjórnartíðindum Evrópusambandsins. 

Reglugerð þessi er bindandi í heild sinni og gildir í öllum aðildarríkjunum án frekari lögfestingar. 

Gjört í Brussel 29. nóvember 2018. 

 Fyrir hönd framkvæmdastjórnarinnar, 

Jean-Claude JUNCKER 

forseti. 

 __________  


